
CHASA EDITURA RUMANTSCHA

Nadina Derungs daventa nova manadra
Nadina Derungs daventa la nova manadra da la Chasa Editura 
Rumantscha. Ella è vegnida elegida da las societaras da la chasa 
editura, da la Lia Rumantscha (LR) e da l’Uniun per la Littera-
tura Rumantscha (ULR). Cun sia experientscha en fatschentas 
editorialas e ses entusiassem per la litteratura adempleschia Na-
dina Derungs a moda ideala las pretensiuns, uschia Urezza Fa-
mos (presidenta LR) e Manuela Balett (presidenta ULR) en ina 
communicaziun a las medias da glindesdi. 

Nadina Derungs è oriunda da la Lumnezia. Studegià ha el-
la istorgia e rumantsch a l’universitad da Turitg. Plinavant ha 
ella lavurà sco editura per la LR ed ha er experientscha en il 
champ da la communicaziun d’interpresa. Er sia rait da con-
tacts cun exponentas ed exponents da la litteratura sajan 
d’avantatg per sia nova incumbensa, uschia la Chasa Editura 
Rumantscha. 

Nadina Derungs surpiglia quest post a partir dal 1. d’october e 
succeda uschia ad Anita Capaul. Anita Capaul era dapi il 2010 en 
questa funcziun. Uss mida ella tar il chantun. (cdm/rtr/fmr)

Nadina Derungs daventa nova manadra da la Chasa Editura Ruman-
tscha.  FOTO MAD

CUIRA

Meuli è definitivamain president cun 16 
vuschs differenza
Hans Martin Meuli resta era suenter la segunda dumbraziun vic-
tur da las elecziun per il presidi da la citad da Cuira, e quai cun 
16 vuschs differenza. El ha survegnì 4326 vuschs e Patrik Degia-
comi 4310 vuschs. Simon Gredig, che n’ha gnanc candidà per 
quel post, ha fatg 352 vuschs. Ils dus candidats han stuì sa sut-
tametter ad in segund scrutini, perquai che nagin dad els n’ave-
va cuntanschì la maioritad absoluta en l’emprim scrutini. 

Gia la dumengia passada ha Patrik Degiacomi acceptà sia 
sconfitta ed ha ditg ch’el na quintia betg ch’il resultat sa midia 
anc. Pervia da la differenza fitg pitschna, ch’era la dumengia 
anc 18 vuschs, ha la citad da Cuira a basa da la lescha anc ina 
giada stuì dumbrar las vuschs (La Quotidiana ha rapportà ils 
1. da fanadur). (rtr/fmr)

Il preditgant da Favugn Fadri Ratti è stà sin tut ils 460 pizs dal Grischun ch’èn pli auts che 3000 m s.m.  FOTO MAD

460 giadas manaivel dal tschiel
Il preditgant da Favugn Fadri Ratti è stà sin tut ils 460 pizs sur 3000 meters dal Grischun. Avant passa 20 onns saja quell’idea na-
schida e madirada – ed ussa realisada cun ir sin il Torrone Orientale, il piz da 3333 meters sur mar en la Bregaglia. Per l’um da 58 
onns èsi stà in project da vita.

RTR/FMR

Fadri Ratti da Favugn è probabel l’emprima 
persuna ch’è stada sin tut ils 460 pizs en il Gri-
schun ch’èn pli auts che 3000 m s.m. Tut ils 
pizs sur 3000 meters na sajan quels 460 betg, 
precisescha il preditgant da Favugn: «Quatter 
èn en il Parc Naziunal Svizzer, ed uschia n’èn 
quels betg accessibels», di el en l’intervista cun 
RTR. Ma che quai na saja nagin problem, ch’el 
sappia acceptar quai fitg bain. Ed i na diminue-
schia era betg sia prestaziun.

Ina casualitad tut speziala
Gia sco giuvenot saja el stà sin ina muntogna 
da 3000 meters. Er sch’el saja adina ì gugent a 
muntogna, na saja quest project dals 460 pizs 
dentant betg stà in project alpinistic, mabain 
plitost ina idea u in giavisch che saja madirà 
avant bun 20 onns. «Jau vuleva emprender 
d’enconuscher il Grischun, ir en lieus nua che 
jau na sun anc mai stà. Quai cun l’idea, sche ti 
dumognas u betg, è secundar.» Ed uschia na sa-
ja quai era mai stà in stuair, perquai giaja el me-
mia gugent a muntogna.

Ma, igl haja lura era dà quests muments che 
la finamira da vegnir sin tut quests pizs saja sta-
da fitg preschenta. «Forsa cura che jau hai gì la 
mesadad. Lura m’ha ditg insatgi, sche ti vules-
sas cuntanscher questa finamira, alura stos 
guardar che ti fas quai avant che ti has 60 onns, 
lura stos ir ussa.» E curt avant la finiziun saja 
lura era creschida la pressiun. «Per exempel igl 
onn passà cura ch’igl ha be pli mancà la davo-
sa muntogna, lura guardan ins schon, tge poss 
jau far e cura è il dretg mument.»

In project da la vita
Ussa, reflectond saja quai bain in «project da la 
vita». Fadri Ratti sa regorda: «Quai èn 460 pizs. 
Tscherts hai jau pudì far il medem mument, e 
tar auters hai duvrà duas u trais emprovas.» Fa-
dri Ratti ha manà minuziusamain cudesch, 
marcà mintga piz ch’el ha fatg sin ina carta, nu-
dà sin ina glista cun data e cun tgi ch’el è stà sin 
il piz. E dapli muntognas ch’el pudeva nudar 
en sia glista «da success», e pli gronda che la 
motivaziun ed il regl da cuntanscher la finami-
ra sajan daventads cun il temp.

Che l’ultima muntogna sin la glista dal predi-
tgant è stà il Torrone Orientale entadim il va-
dretg dal Forno en Bregaglia è plitost casualitad. 
La muntogna da 3333 m s.m. ha el dumagnà ils 
17 d’avrigl 2024 pir en ina terza emprova. Il pla-
schair dad esser sin la muntogna saja perquai for-
sa era stà pli spezial, raquinta Fadri Ratti. Larmas 
dal plaschair e larmas dal surlevtg sajan curridas. 

«Da l’autra vart è quai era stà in mument da 
gronda engraziaivladad», sa regorda Fadri Ratti.

Relativar ils problems dal mintgadi
Ir en muntogna saja per el sco preditgant adi-
na stà ina sort meditaziun, ina sort esser ma-
naivel a Dieu. «Ils emprims alpinists sin las 
muntognas da tut il mund èn stads blers pre-
ditgants, per exempel il pader sursilvan Placi-
dus a Spescha», raquinta Fadri Ratti ch’è da-
pi 22 onns preditgant a Favugn. Sco predi-
tgant hajan las muntognas mussà ad el da ve-
gnir or dal mintgadi e survegnir in’autra di-

mensiun. «Ils problems en il mintgadi èn ma-
gari gronds ed ins na vesa betg pli surora, sco 
las muntognas. E sche jau vegn si, lura sur-
vegn quai in’autra dimensiun. Cun chaminar 
vegnan ideas sco schliar quests problems, quai 
relativescha», di el cun in rir. «Jau turn cun-
tent e cun nov’energia.»

Ussa vegnia el savens dumandà sch’i dettia 
in nov project, per exempel tut ils pizs sur 4000 
meters da la Svizra. L’in u l’auter forsa, mane-
gia el riend. Ma er quai na stoppia betg esser, 
ir a muntogna saja apunta in plaschair e nagi-
na cumpetiziun. 

Fadri Ratti è gugent en baselgia, dentant er en la muntogna. FOTO RTR

L’um da 58 onns chattà en la muntogna energia per sia vita da mintgadi.  FOTO MAD

LUTGA

Werner Schlegel gudogna, 
Armon Orlik vegn segund
Var 200 lutgaders dals chan-
tuns Appenzell, Glaruna, 
Grischun, San Gagl, Schaf-
fusa, Turgovia e Turitg han 
cumbattì a Meilen per il titel 
dal retg da lutga da la Svizra 
dal Nordost. 

Il grischun Armon Orlik, in 
dals favurits, è partì bain la du-
mengia. Suenter la quarta lu-
tga era el, ensemen cun Dome-
nic Schneider e Werner Schle-
gel, davant. Suenter la tschin-
tgavla lutga è il Grischun den-
tant crudà enavos e n’ha betg 
pudì sa qualifitgar per la lutga 
finala. Cun in pari en sia sisa-
vla lutga cunter Janic Voggensperger era er la speranza da pudair «er-
tar» la victoria davent. «Cunter Janic Voggensberger hai jau cumen-
zà cun la tenuta ch’jau n’hai nagut pli da perder. El è dentant sa de-
fendì fitg bain. A mai ha lura mancà la davosa consequenza per gu-
dagnar», ha ditg Armon Orlik vers RTR suenter la lutga.

Suenter sis lutgas aveva el total 57,50 puncts, quai che ba-
sta per in segund rang, ensemen cun Domenic Schneider. Ar-
mon Orlik è tuttina stà cuntent suenter la lutga. «Jau sun fitg 
cuntent. Jau hai segir pudì cumenzar fitg bain la damaun. Il 
suentermezdi hai mancà in pau per la lutga finala», ha ditg Ar-
mon Orlik vers RTR. (rtr/fmr)

Armon Orlik vegn segund tar la lu-
tga NOS a Meilen.  FOTO SOMEDIA


